
Shri-Mahalakshmi-Stavanam

శ్రీమహాలక్ష్మీ -స్తవనమ్

ఓం లక్ష్మీం నౌమి రమామ్ ।
కమలే !త్వాం కమనీయాం వన్దే హరి-రామామ్ ।

ఓం లక్ష్మీం నౌమి రమామ్ ॥ (ధ్రువమ్ )॥
ధాత్రీ త్వమన్నపూర్ణా భరణీ త్వం జగతామ్ । (అయి !)

పాతక-హరణీం మాతః !నౌమి వరద-హస్తామ్ ॥ ౧॥
ఓం లక్ష్మీం నౌమి రమామ్ ॥

అమ్బుజ-నయనాం వన్దే కమ్బు-గదాది-కరామ్ । (అయి !)

వరుణాలయ-సమ్భూతాం కరుణా-స్నేహభరామ్ ॥౨॥
ఓం లక్ష్మీం నౌమి రమామ్ ॥

పద్మాలయాం నతోఽహం పద్మముఖీం పద్మామ్ । (అయి !)

సద్మాసి త్వం మహసాం త్వం విజయసేతమామ్ ॥ ౩॥
ఓం లక్ష్మీం నౌమి రమామ్ ॥

దహ దారిద్ర్ -యం దుఃఖం హర జాలం విపదామ్ । (అయి !)

అన్న-దాయినీం వన్దే మహతాం పూజ్య-పదామ్ ॥ ౪॥
ఓం లక్ష్మీం నౌమి రమామ్ ॥

వన్దే వైభవ -దాత్రీం  సున్దరతా -ప్రతిమామ్  । (అయి !)

త్వామరవిన్దాసీనాం  మహేశ్వరీం సౌమ్యామ్ ॥ ౫॥
ఓం లక్ష్మీం నౌమి రమామ్ ॥

దివ్య-విభూషణ-భవ్యాం జననీమభిరామామ్ । (అయి !)

నారాయణీం వరేణ్యాం వన్దే సిన్ధుసుతామ్  ॥౬॥
ఓం లక్ష్మీం నౌమి రమామ్ ॥

నౌమి మహాలక్ష్మీం వై భువనానాం ప్రియ -మామ్ । (అయి !)

హిరణ్మయీం శ్రీరూపాం  కృపామయీం పరమామ్ ॥ ౭॥
ఓం లక్ష్మీం నౌమి రమామ్ ॥

శ్రీమహాలక్ష్మీ -స్తవనమ్

దోషం మార్జయ  మాతః ! భక్తిః స్వీక్రియతామ్  । (అయి !)

తుభ్యం నమస్స్తవోఽయం  సౌభాగ్యం తనుతామ్ ॥౮॥
ఓం లక్ష్మీం నౌమి రమామ్ ॥

స్తవనం దేవ్యా లక్ష్మ్యాః వహతు ముదం నితరామ్ ।
మాతృకృపా హృత-దైన్యా  రమయతు విశ్వధరామ్ ॥౯॥

ఓం లక్ష్మీం నౌమి రమామ్ ॥
(ఇతి శ్రీహరేకృష్ణమేహేర  -ప్రణీతం  శ్రీమహాలక్ష్మీ -స్తవనం సమ్పూర్ణమ్  ।)

– గీతరచనా :డాॅహరేకృష్ణ -మేహేరః
(మౌలిక-సంస్కృత-గీతమ్)

